
Nunatta avataanit suliartortunut akuutitsinerulersinnaaneq pillugu pilersaaruteqalernissaq qanoq 

ilusilerneqarsinnaanersoq pillugu apeqquteqaat aallaavingalugu oqallisissiatut siunnersuut. 

 

(Inatsisartunut ilaasortaq, Bentiaraq Ottosen, Atassut) 

Siulittaasoq qujanaq 

Siullermik Atassutip apeqquteqaat tunngavigalugu oqallisissiaa pillugu qujavunga. 

Nunatsinni sulisussanik pisariaqartitsineq pillugu oqallinneq pingaaruteqarpoq.  

Piviusormi unaavoq: suliffeqarfiit amerlasuut sulisussanik amigaateqarput.  

Sanaartornermut, peqqinnissaqarfimmut, inuussutissarsiutinut assigiinngitsunut kiisalu 
sullissinermut sulisussanik pisariaqartitsivugut. 

Tamanna pillugu isummat assigiinngissinnaapput.  

Kisianni ataatsimik isumaqatigiissinnaavugut: Nunarput ineriartortissagutsigu sulisussat 
pisariaqartippavut. 

Kisianni apeqqut pingaarneq tassaavoq: 

Qanoq iliussaagut? 

Nunatta siunissaa tikisitanik sulisunik amerlanerusunik pisariaqartitsinermut tunngaveqassava? 

Imaluunniit Nunatta siunissaa kalaallit amerlanerusut ilinniagaqalernerannut, 
piginnaasaqarnerulernissaannut aammalu sulilersinnaanerulernissaannut tunngaveqassava? 

Naleqqamiit akissut ersarippoq. 

Kalaallit salliutillugit ineriartortitsisoqassaaq.  

Ullumikkut tikisitanik sulisunik pisariaqartitsinerput paasilluarsinnaavarput. 

Peqqinnissaqarfimmi sulisussaaleqisoqarpoq. 

Sanaartornermi sulisussaaleqisoqarpoq. 

Takornariaqarnermi sulisussaaleqisoqarpoq. 

Teknikkikkut suliallit amigaataapput. 

Taamaattumik nunanit allaneersunik tikisitsisarnerput paasinarpoq. 

Kisianni tamanna sivisuumik ataavartumillu aaqqiissutaassanngilaq.  

Nunarsuarmi innuttaasut amerlanerit namminneq innuttaasuminnik ilinniartitsisarput, 
piginnaanngorsaasarput aammalu suliffinnik pilersitsisarput. 

Uagut aamma taamaaliorniartariaqarpugut.  

Naleqqamiit isuma siunnerfik ersarippoq, sulisussanik amigaateqarnerup aaqqiivigineqarnissaa 
aallartittariaqartoq meeqqani inuusuttuniillu aallartittumik.  

Meeqqat atuarfiat nukittorsartariaqarparput. 

Ilinniarfiit amerlanerusut pilersittariaqarpavut. 

Nunatta avannaani, kujataani, tunumilu periarfissat annertusartariaqarpavut. 

Ullumikkut inuusuttorpassuit ilinniagaqarusukkaluarlutik periarfissaqanngillat. 

Ilaasa angerlarsimaffimmiit nuunnissartik ajornartorsiutigisarpaat. 

Ilaasa inissarsiorneq ajornartorsiutigisarpaat. 

Ilaasa aningaasatigut periarfissaqanngillat. 

Tamanna aaqqinneqanngippat sulisussanik amigaateqarneq ingerlaannassaaq. 

Naleqqamiit siunnerfigut ersaripput, 

Nunatsinni innuttaasut sulisinnaasut assaat tamaasa periarfissalersorniartariaqarpagut. 

Inuusuttuuppata, inersimasuupppata, suliffissaaleqisut periarfissat tamaasa. 

Aamma Ilinniagaqaqqikkusuttunut aqqutissiuussinissaq pisariaqarluinnarpoq.   

Kalaallit amerlasuut oqaatsit pillugit unamminartunik nalaataqartarput. 

Kalaallit amerlasuut ilinniarnissamut periarfissanik amigaateqarput. 

Tamanna sioqqullugu tikisitanik amerlanerusunik pisariaqartitsineq pillugu oqallinneq 
naammanngilaq. 

 

Aamma oqaatsivut pillugit oqaaseqarnissaq pingaaruteqarpoq. 

Oqaatsivut tassaapput kinaassuserput. 

Oqaatsivut tassaapput oqaluttuarisaanerput. 

Oqaatsivut tassaapput inuiaqatigiittut ataatsimoornitta toqqammavia. 

Taamaattumik tikittut inuiaqatigiinnut ilanngukkusukkunik kalaallisut ilinniarnissamut 
periarfissaqarlutillu kajumissuseqartariaqarput. 

Integrationsplan-ip kalaallisut oqaatsit pingaarnerpaatut inississagai pingaaruteqarpoq. 

Kalaallit Nunaanni najugaqaraanni kalaallisut oqaatsit ataqqineqassapput. 

Kulturitta paasineqarnissaa anguniarneqassaaq. 

Nunatsinni najugaqarneq suliffimmiinnanngitsoq inuiaqatigiinnulli ilaalernermik isumaqarpoq. 

Naleqqamiit aamma eqqaamajuarparput nunaqarfiit isorliunerusullu. 

Sulisussanik tikisitsineq Nuuk kisiat eqqarsaatigalugu ingerlanneqassanngilaq. 

Nunarput tamakkerlugu eqqarsaatigisariaqarparput. 

Nunaqarfippassuit amerlasuut malinnaanissaat. 

Nunatsinni ineriartorneq naligiinnerusoq pisariaqartikkatsigu.  

Aningaasat, suliffiit periarfissallu illoqarfiit anginerpaat kisimik iluaqutiginngikkaluarlugit. 

Aamma pingaarutilimmik oqaatigerusuppara: 

Nunatsinni sulisussanik pisariaqartitsineq inuussutissarsiornikkut politikkimut attuumassuteqarpoq. 

Qanoq iliorutta aalisartut amerlanerusut pilersissinnaavavut? 

Qanoq iliorutta inuussutissarsiortut amerlanerusut pilersissinnaavavut? 

Qanoq iliorutta inuusuttut amerlanerusut teknikerinngorsinnaappat, 
maskinmesterinngorsinnaappat, peqqissaasunngorsinnaappat imaluunniit 
ilinniartitsisunngorsinnaappat? 

Tamakku pillugit iliuuseqanngikkutta tikisitanik sulisunik pisariaqartitsineq annertusiartuinnassaaq. 

 

Naleqqamiit, tikittut akerlilersorniarnagit oqaatigaarput. 

Tikilluaqquagut. 

Suliffeqarfinni pingaarutilerujussuupput. 

Amerlasuut nunatsinni pitsaasumik inuuneqalertarput. 

Amerlasuut inuiaqatigiinnut iluaqutaapput. 

Taakkununnga qujavugut. 

Kisianni nunatsinni politikkip qitiutittariaqarpaa kalaallit periarfissaat. 

Kalaallit ilinniagaqarnissaat. 

Kalaallit suliffeqarnissaat. 

Kalaallit piginnaanngorsarnissaat. 

Kalaallit namminneq nunarput ineriartortissagipput. 

Naalagaaffinngornissamut anguniagarput eqqarsaatigalugu tamanna pingaarneruvoq. 

Nunatta nammineerluni ingerlalernissaa kissaatigigutsigu, taava sulisussat, immikkut ilisimasallit 
aqutsisullu nammineq pilersittariaqarpavut. 

Nammineerluta ingerlatsinissarput tikisitanik sulisunik amerlanerusunik pisariaqartitsinerinnaq 
tunngavigalugu pisinnaanngilaq. 

Kalaallit amerlanerusut ilinniagaqartariaqarput. 

Kalaallit amerlanerusut suliffeqarfinni aqutsisunngortariaqarput. 

Kalaallit amerlanerusut immikkut ilisimasalittut inissisimalertariaqarput. 

Taamaattumik Naleqqamiit oqallisissiaq soqutiginartutut isigaarput. 

Kisianni integrationsplan kisimi naammanngilaq. 

Peqatigitillugu pisariaqartippavut: 

• Ilinniartitaanermut annertunerusumik aningaasaliinerit.  
• Nuna tamakkerlugu suliffissaqartitsiniarneq.  
• Kalaallinut piginnaanngorsaanerit amerlanerusut.  
• Oqaatsitsinnik kulturitsinnillu nukittorsaanerit.  
• Nunaqarfinni isorliunerusunilu periarfissat amerlanerusut.  

Taakku aatsaat ataatsimut isigineqartillugit siunissamut patajaatsumik toqqammavissiisinnaapput. 

Naggataatigut. 

Naleraq isumaqarpoq tikittut inuiaqatigiinnut ilanngunneqarnissaat pingaaruteqartoq. 

Kisiannili aamma eqqaamassavarput qaangissanngimmatigut, inuiaat inuunerat 
qulangerneqassanngimmat, ajunngilaq MAX 2år? Taarserneqartassapput, massakkummi 
takusinnaasagut malillugit, ukiorpaalunni nunatsinniinnikut massakkut sumi inissisimalerpat?  

Kiisa qaffallutik piginnittunngortiterput,  

Qinersisinnaasut amerliartorput, qineqqusaarsinnaangulerput. 

Magt / Naalagaaffik tiguinnarianngulernerpaat? 

Uani pivara mianersornissarput inuiattut pisariaqarmat. 

Kisianni pingaarnerpaavoq Nunatta ineriartortinneqarnissaa kalaallit nammineq nukitik 
aallaavigalugit ingerlanneqassammat. 

Assersuutigalugu Naleqqamiit naleqartitagut malinneqarnissaat siunnersuutigisinnaagatsigit.  

Kalaallit salliutillugit. 

Immitsinnut aallaavigaluta. 

Oqaatsitta kinaassusittalu piujuarnissaat qulakkeerlugu. 

Nunarput tamakkerlugu ineriartortillugu. 

Taamaattumik oqallinneq soqutigalugu peqataaffigissavarput.  

Taamatut oqaaseqarlunga oqallissaarummut qujalluta Naleqqamiit taamak isummersorpugut.  

 

Qujanaq.  


